
Pryd i amau bod plentyn yn cael ei gamdrin

Mae'r llyfryn hwn yn esbonio beth mae NICE (y Sefydliad Cenedlaethol dros Iechyd a Rhagoriaeth Glinigol) wedi'i ddweud am arwyddion posibl o blentyn yn cael ei gam-drin (nodweddion sy'n achosi pryder). Mae wedi'i ysgrifennu ar gyfer y cyhoedd. 

Nid yw'r llyfryn hwn yn disgrifio camdrin plentyn nac yn rhoi manylion beth i'w wneud os ydych yn blentyn neu'n berson ifanc sy'n cael eich camdrin neu os ydych yn credu bod plentyn neu berson ifanc yn cael ei gamdrin. 

Gallwch gael rhagor o wybodaeth gan eich adran gwasanaethau cymdeithasol lleol a'r sefydliadau a restrir ar dudalen 8. Caiff y termau mewn print trwm eu hegluro ar dudalen 6.

Mae'r cyngor yng nghanllawiau NICE yn ymwneud â'r nodweddion sy'n achosi pryder mewn plant a phobl ifanc (o dan 18 oed) o ran: 

· camdrin corfforol, rhywiol ac emosiynol
· esgeulustod

salwch dychmygol neu salwch gwneud.

Nid yw'r canllawiau'n edrych yn benodol ar y canlynol:

· ffactorau risg ar gyfer plentyn yn cael ei gamdrin 

· adnabod plentyn sy'n cael ei gamdrin a gweithdrefnau ar gyfer cefnogi'r plentyn neu'r person ifanc

· addysg a gwybodaeth i rieni neu blant neu bobl ifanc

· hyfforddiant ar gyfer gweithwyr gofal iechyd proffesiynol

gweithdrefnau amddiffyn plant.

Camdrin plentyn

Camdrin plentyn yw'r term a ddefnyddir i ddisgrifio plentyn neu berson ifanc yn cael ei niweidio'n emosiynol, yn gorfforol, yn rhywiol neu drwy esgeuluso eu hanghenion sylfaenol. Ceir sawl math ohono ac mae diffiniadau cyfreithiol y mae'r canllawiau yn eu defnyddio (gweler tudalen 6 am grynodeb o'r diffiniadau hyn). Gall effeithiau camdrin plentyn fod yn ddifrifol a pharhau fel oedolyn. Mae'n bwysig y sylwir ar gamdrin plentyn ac y cymerir camau gweithredu i atal niwed pellach. 

Beth mae'r canllawiau'n eu dweud

Mae canllawiau NICE yn darparu crynodeb o'r nodweddion sy'n achosi pryder y gallai gweithwyr gofal iechyd proffesiynol ddod ar eu traws sy'n awgrymu efallai bod plentyn yn cael ei gam-drin. Diben y canllawiau yw codi ymwybyddiaeth a helpu gweithwyr gofal iechyd proffesiynol nad ydynt yn arbenigwyr amddiffyn plant i nodi plant a allai fod yn cael eu camdrin. Nid yw'r canllawiau'n rhoi argymhellion i weithwyr gofal iechyd proffesiynol ar sut i ganfod, cadarnhau na gwrthbrofi camdrin plentyn. Mae'r rhagarweiniad i'r canllawiau'n atgoffa gweithwyr gofal iechyd proffesiynol o'u dyletswydd i weithio'n agos gyda chydweithwyr ac asiantaethau eraill os oes pryder am les plentyn. 

Mae'r nodweddion sy'n achosi pryder a ddisgrifir yn y canllawiau yn cynnwys arwyddion corfforol, fel anafiadau, a hefyd arwyddion emosiynol, fel newidiadau yn ymddygiad y plentyn a'r ffordd mae'r plentyn a'i rieni neu ofalwyr yn ymddwyn tuag at ei gilydd yn ystod eu hapwyntiad.

Mae rhai nodweddion sy'n achosi pryder yn fwy tebygol o ddangos camdrin plentyn nag eraill. Am y rheswm hwn mae'r canllawiau'n dweud wrth weithwyr gofal iechyd proffesiynol naill ai i 'ystyried' neu 'amau' camdrin plentyn fel esboniad posibl o'r hyn y maent wedi sylwi arno. 

Mae ystyried bod plentyn yn cael ei gamdrin yn golygu bod gweithwyr gofal iechyd proffesiynol yn credu y gallai hwn fod yn un rheswm dros y nodwedd sy'n achosi pryder, ond nid ydynt yn siwr.

Mae'r canllawiau'n dweud wrth weithwyr gofal iechyd proffesiynol i amau camdrin plentyn os ydynt yn gweld un o'r nodweddion sy'n achosi pryder sy'n fwy tebygol o olygu bod plentyn wedi cael ei gamdrin. Nid yw'r rhain yn dystiolaeth bod plentyn wedi cael ei gam-drin a bydd gan weithwyr gofal iechyd proffesiynol weithdrefnau lleol y dylent eu dilyn yn y sefyllfaoedd hyn.

Cyfathrebu â phlant neu bobl ifanc a chyfathrebu amdanynt

Mae cyfathrebu da rhwng gweithwyr gofal iechyd proffesiynol a'r plentyn neu berson ifanc, yn ogystal â'u teuluoedd a gofalwyr, yn hanfodol. Wrth gyfathrebu â phlentyn neu berson ifanc, dylai gweithwyr gofal iechyd proffesiynol hefyd ystyried unrhyw ffactorau ychwanegol, fel anableddau corfforol neu ddysgu, problemau gyda’r golwg neu’r clyw, neu anawsterau o ran darllen neu siarad Cymraeg neu Saesneg. Dylent hefyd ystyried anghenion crefyddol, ethnig neu ddiwylliannol plant neu bobl ifanc a'u teuluoedd a'u gofalwyr. Dylai timau gofal iechyd allu trefnu cyfieithydd neu eiriolwr (rhywun sy'n cynorthwyo i fynegi barn rhywun) os oes angen.

Mae gan bobl yr hawl i gyfrinachedd pan fyddant yn siarad â'u gweithwyr gofal iechyd proffesiynol. Ond mae gan weithwyr gofal iechyd proffesiynol ddyletswydd hefyd i ddiogelu lles pobl, ac mewn rhai achosion ni ellir cadw cyfrinachedd. Yn yr amgylchiadau hyn, dylai'r gweithwyr gofal iechyd proffesiynol esbonio i'r plentyn neu'r person ifanc efallai y bydd angen iddynt siarad â rhywun arall am yr hyn y maent wedi ei glywed. Os yw gweithwyr gofal iechyd proffesiynol yn bryderus am rannu gwybodaeth am blentyn neu berson ifanc gyda phobl eraill, dylent ofyn am gyngor gan gydweithiwr hŷn, neu weithwyr proffesiynol a enwyd neu a ddynodwyd sydd â rôl benodol ym maes diogelu plant. Dylai'r gweithwyr gofal iechyd proffesiynol roi'r wybodaeth ddiweddaraf am yr hyn sy'n digwydd i'r plentyn neu'r person ifanc.

Esboniad o dermau

Camdrin emosiynol Ymddygiad rhiant neu ofalwr tuag at blentyn sy'n debygol o achosi effeithiau negyddol difrifol a hirdymor ar ddatblygiad emosiynol plentyn. Mae sawl math o gamdrin emosiynol, a gall gynnwys: 

· gwneud i'r plentyn deimlo ei fod yn ddiwerth, nad oes neb yn ei garu neu y caiff ei werthfawrogi dim ond os yw'n diwallu anghenion yr oedolyn

· disgwyliadau am y plentyn nad ydynt yn briodol i'w oedran na'r cam yn ei ddatblygiad

· atal y plentyn rhag cymryd rhan mewn rhyngweithio cymdeithasol arferol 

· y plentyn yn gweld neu'n clywed rhywun arall yn cael ei gamdrin 

achosi i'r plentyn deimlo'n ofnus neu mewn perygl yn aml. 

Salwch dychmygol neu salwch gwneud Pan fo rhiant neu ofalwr yn dychmygu neu'n gorddweud symptomau plentyn neu'n ymyrryd â'r plentyn neu ei feddyginiaeth er mwyn gwneud y plentyn yn sâl. 

Esgeulustod Methiant parhaus i ddiwallu anghenion corfforol neu seicolegol sylfaenol plentyn, sy'n debygol o niweidio iechyd neu ddatblygiad y plentyn. Gall hwn gynnwys rhiant neu ofalwr yn methu â:

· darparu digon o fwyd, dillad a lloches 

· diogelu'r plentyn rhag niwed neu berygl corfforol ac emosiynol

· sicrhau goruchwyliaeth ddigonol (gan gynnwys defnyddio gofalwyr annigonol)

· sicrhau y caiff ofal neu driniaeth feddygol briodol

ymateb i anghenion emosiynol sylfaenol plentyn.

Camdrin corfforol Pan gaiff plentyn ei niweidio'n gorfforol, er enghraifft drwy ei fwrw, ei ysgwyd, ei daflu, ei wenwyno, ei losgi neu ei sgaldio, ei foddi neu ei fygu. Gellir achosi niwed corfforol hefyd drwy salwch dychmygol neu salwch gwneud.

Camdrin rhywiol Yn cynnwys gorfodi neu ddenu plentyn neu berson ifanc i gymryd rhan mewn gweithgareddau rhywiol, gan gynnwys puteindra, p'un a yw'r plentyn yn ymwybodol o beth sy'n digwydd neu beidio. Gall y gweithgareddau olygu cysylltiad corfforol, gan gynnwys gweithredoedd treiddiol neu anhreiddiol. Efallai y byddant yn cynnwys gweithgareddau heb gyswllt, fel gwneud i blant edrych ar ddelweddau rhywiol, neu eu cynhyrchu, gwylio gweithgareddau rhywiol, neu annog plant i ymddwyn mewn ffyrdd rhywiol amhriodol.

Rhagor o wybodaeth

Gall y sefydliadau isod roi rhagor o wybodaeth am gamdrin plentyn. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn. 

· ChildLine, 0800 1111 (llinell gymorth i blant a phobl ifanc)
www.childline.org.uk
· National Association for People Abused in Childhood
0800 085 3330
www.napac.org.uk
· Y Gymdeithas Genedlaethol er Atal Creulondeb i Blant, 0808 800 5000 (llinell gymorth i oedolion sy'n pryderu am blentyn)
www.nspcc.org.uk
· Survivors UK, 0845 122 1201
www.survivorsuk.org
· The Survivors Trust
www.thesurvivorstrust.org
	Am NICE
Mae NICE yn llunio canllawiau (cyngor) i’r GIG ynglŷn ag atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae'r llyfryn hwn a fersiynau eraill o'r canllawiau sydd wedi'u hanelu at weithwyr gofal iechyd proffesiynol ar gael yn www.nice.org.uk/CG89. Mae'r fersiynau ar gyfer gweithwyr gofal iechyd proffesiynol yn cynnwys gwybodaeth fanylach am yr arwyddion o blentyn yn cael ei gam-drin. 
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am gamdrin plentyn.

Gallwch gael rhagor o wybodaeth gan eich adran gwasanaethau cymdeithasol lleol a'r sefydliadau a restrir ar y dudalen gefn.





Dyddiad cyhoeddi: Gorffennaf 2009


Deall canllawiau NICE


Gwybodaeth i bobl sy’n defnyddio gwasanaethau’r GIG





Mae gan weithwyr gofal iechyd proffesiynol ddyletswydd i ddiogelu lles pobl, ac mewn rhai achosion ni ellir cadw cyfrinachedd. 





Mae'r fersiynau o'r canllawiau ar gyfer gweithwyr gofal iechyd proffesiynol yn cynnwys gwybodaeth fanylach am yr arwyddion o gam-drin plentyn.








Gwybodaeth am ganllaw clinigol NICE 89

1

